
Bu gün bu önəmli tədbirdə iştirak etməkdən çox məmnunam. Xəzər Beynəlxalq Neft və Qaz 

Konfransı bu regionda əsas enerji tədbiridir. Bundan əvvəl keçirilmiş konfransların bir çoxunda 

iştirak etmişəm və əminəm ki, bu tədbir də əvvəlkilər qədər məhsuldar olacaqdır.   

  

Bu Plenar İclasın mövzusu Azərbaycanın Avrasiya Enerji Təhlükəsizliyindəki roludur. Mən bu 

mövzunu daha geniş qlobal müstəvidə nəzərdən keçirmək istərdim. Eyni zamanda mən ABŞ-ın 

Avropanın enerji təhlükəsizliyinə verdiyi dəstəyi və xüsusilə də, Ukraynada baş vermiş son 

hadisələrdən sonra Azərbaycanın oynaya biləcəyi rolu da qeyd etmək istərdim.   

 

İcazənizlə qlobal müstəvi ilə başlayım. Dünyada enerji transformasiyası davam etməkdədir, 

bərpa olunan enerji mənbələrində inqilab, eləcə də ənənəvi yanacağa tələb və təklifdə iki əsas 

dəyişiklik baş verir.   

 

Bərpa olunan enerji mənbələri ilə əlaqədar olaraq külək və günəş enerjisinə sərf olunan xərclərin 

əhəmiyyətli dərəcədə aşağı düşməsi və onlardan istifadənin sürətlə artması, istixana qazlarının 

yayılmasını nəzarətdə saxlamaqla bizə enerji təchizatını və enerji təhlükəsizliyini əhəmiyyətli 

şəkildə genişləndirərək üzləşdiyimiz böyük çətinliyi aradan qaldırmağa kömək edə bilər. İki 

əlavə istiqamət, qabaqcıl elektrik enerjisi texnologiyalarının böyüməsi və enerji səmərəliliyinə 

qoyulan sərmayələrin artması bu inqilaba öz köməkliyini göstərir.    

 

Yanacağa gəldikdə burada tələbatla əlaqədar biz qeyri-İƏİT ölkələrində əvvəllər görünməmiş 

artım və İƏİT üzvü olan ölkələrdə isə enerji səmərəliliyinin artdığını müşahidə edirik. Əsas 

istehlakçılar olan ənənəvi Avropa ölkələrindən və Birləşmiş Ştatlardan Asiya, Orta Şərq və Latın 

Amerikasına doğru yerdəyişmə baş verir.    

Təklifə gəldikdə isə, burada özlərinin nəzarət etdikləri ötürmə sistemləri vasitəsilə yanacağı 

istehlakçılara bir istiqamətdə ötürən dünənin böyük enerji istehsalçıları artıq yoxdur. Bunun 

əvəzində biz daima çoxsaylı böyük və kiçik enerji təchizatı mənbələrinin aşkar edildiyini, 

təcrübəlilərin və yeni gələnlərin fəaliyyətini, mürəkkəb boru xətləri şəbəkəsi, gəmilər və enerji 

ötürücüləri vasitəsilə ənənəvi karbohidrogenin və əlverişli qiymətə bərpa olunan enerjinin təklif 

olunduğunu, enerjinin getdikcə qlobal səviyyədə, müxtəlif bazarlara yol tapdığını müşahidə 

edirik. Bu inkişaf neftlə daha çox bağlı olsa da, qaz istehsalında bu xüsusilə nəzərə çarpır.          

 

Əlbəttə ki, biz hamımız hazırda Azərbaycanda baş verənlərdən, Şah Dəniz 2 layihəsinin 

işlənilməsinin davam etməsindən və Abşeron kimi digər layihələrin gözlənildiyindən xəbərdarıq. 

Dünyaya nəzər salsaq yeni, xüsusilə mayeləşdirilmiş təbii qaz formasında qaz istehsalının, 

tezliklə digər məkanlarla bərabər Avstraliya və Papua-Yeni Qvineyada başlanacağı gözlənilir. 

Mozambik və Tanzaniyada dənizdə əsas kəşflər baş tutmuşdur, baxmayaraq ki, buradakı 

layihələrin işlənilməsinə hələ müəyyən vaxt lazımdır. Şərqi Aralıq Dənizi bölgəsi də böyük 

ümidlər vəd edir. Xəzərin o tayında, Türkmənistanda dünyanın ən böyük qaz yataqları 

mövcuddur.        

 

Birləşmiş Ştatlarda biz, qeyri-ənənəvi resursların istehsalında baş verən texnoloji irəliləyişlər 

nəticəsində etibarlı və əlverişli şərtlərlə enerji təchizatının əhəmiyyətli dərəcədə artmasından 

faydalanırıq. Nəzərə alsaq ki, beş il bundan öncə biz təbii qaz idxal etmək üçün mayeləşdirilmiş 

təbii qaz terminalları inşa edirdik, artıq bu gün biz dünyada aparıcı təbii qaz istehsalçısıyıq və 

növbəti on illiyin sonuna qədər isə dünyanın ən böyük neft istehsalçısına çevriləcəyik.     

 

Əvvəllər ABŞ bazarı üçün nəzərdə tutulan mayeləşdirilmiş təbii qaz indi Avropaya satılır, bu da 

qitənin enerji təchizatının diversifikasiyasına kömək etmiş olur. Bu eyni zamanda tələbatda 

durğunluğun baş verdiyi bir dövrdə təklifin artması səbəbindən Qazprom və digər təchizatçıların 

müqavilə şərtlərinə yenidən baxmağa məcbur olduqları vaxtda Avropaya birbaşa fayda 

vermişdir.      

 

Gələcəyə nəzər salsaq, bizim Energetika Nazirliyimiz artıq mayeləşdirilmiş təbii qazın ixracı 

üzrə 7 layihəyə icazə vermişdir. Əgər bütün bu layihələrin hamısı həyata keçirilərsə bu zaman 

Birləşmiş Ştatlar ildə təxminən 95 milyard kubmetr mayeləşdirilmiş təbii qaz ixrac edə 

biləcəkdir. Beləliklə, qlobal enerji sahəsində açıq-aşkar təkamül baş verməkdədir və 

Azərbaycanda baş verənlər daha mürəkkəb mənzərənin yalnız bir hissəsidir.      

 

İcazənizlə digər əsas məsələlər, ABŞ-ın Avropada enerji təhlükəsizliyinin təmin olunmasına 

verdiyi dəstəklə əlaqədar bəzi əsas məqamları nəzərinizə çatdırım.   

 

Keçmişdə olduğu kimi biz tək bir təchizatçıdan asılılığı aradan qaldıracaq, enerji asılılığını 

azaldacaq və regional bazarda sabitliyi təmin edəcək, eləcə də hazırda Avropanın böyüməkdə 

olan bazarından ayrı düşmüş enerji adalarının bu bazarla birləşməsinə imkan verən enerji 

resurslarının və təchizat marşrutlarının iqtisadi cəhətdən səmərəli layihələr vasitəsilə 

diversifikasiyalaşdırılması səylərində Avropalı tərəfdaşlarımıza və müttəfiqlərimizə dəstək 

verməyə davam edəcəyik.   

 

Bəs Azərbaycan bu sahədə nə kimi rola malikdir? Azərbaycan, Bakı-Tbilisi-Ceyhan (BTC) boru 

kəməri vasitəsilə nefti dünya bazarlarına çatdırmaqla və Cənubi Qafqaz boru kəməri vasitəsilə 

Gürcüstan və Türkiyəyə qaz ixrac etməklə artıq özünün qlobal enerji təchizatına töhfə vermək 

niyyətini və bacarığını sübut etmişdir. Bu layihələrin öz bəhrəsini verməsi üçün biz 1990-cı 

illərdə Azərbaycan, Gürcüstan və Türkiyə ilə yaxından əməkdaşlıq etmişik. Eynilə biz Cənub 

Qaz Dəhlizi layihəsi ilə əlaqədar olaraq son bir neçə il ərzində Azərbaycan və onun tərəfdaşları 

ilə birgə çalışmışıq. Cənub Dəhlizinin maliyyələşdirilməsi ilə bağlı səhv etmirəmsə ötən ilin 

dekabr ayında qəbul edilmiş yekun qərar Avropanın enerji təhlükəsizliyinin gücləndirilməsi 

istiqamətində atılmış çox əhəmiyyətli bir addım olmuşdur.   

 

Cənub Dəhlizi ilə bağlı bu gün burada keçiriləcək təqdimatlarda ətraflı məlumat veriləcəkdir və 

buna görə də mən təfərrüatlara varmaq istəmirəm. Bununla belə vurğulamaq istərdim ki, bu 

layihənin əhəmiyyətini mübaliğəsiz qeyd etmək mümkün deyil. İlkin mərhələdə Cənub Dəhlizi 

vasitəsilə Avropaya ildə 10 milyard kubmetr qaz ixrac edilsə də, bu Avropalı istehlakçılar üçün 

yeni etibarlı təchizat mənbəyi və yeni təchizat marşrutunu təmin edəcəkdir. Təchizatın 

diversifikasiyası enerji təhlükəsizliyinin əsas elementlərindən biridir.   

Cənub Dəhlizi vasitəsilə ötürüləcək illik 10 milyard kubmetr Azərbaycan qazına müəyyən 

vaxtdan sonra Azərbaycanın əlavə iri həcmli qaz təchizatı, eləcə də digər mənbələrdən, o 

cümlədən İraq, Şərqi Aralıq Dənizi hövzəsi və Türkmənistan qazı da əlavə oluna bilər. Türkmən 

qazının Cənub Dəhlizinə daxil edilməsi ilə bağlı mən bir daha bəyan etmək istərdim ki, biz 

Avropa İttifaqının Trans-Xəzər qaz kəmərinin hüquqi bazasını təmin edəcək üçtərəfli sazişin 

imzalanması istiqamətində həyata keçirdiyi səyləri dəstəkləyirik.   

  

Əlbəttə ki, Cənub Dəhlizinin icrası mərhələsində hələ də çətinliklər qarşıya çıxır. BTC 

təcrübəmizdən öyrəndiyimiz kimi, transmilli boru kəmərləri çoxlu hərəkətverici tərəfləri olan 

mürəkkəb öhdəliklərdir. Buna baxmayaraq BTC-də olduğu kimi biz bu layihənin uğurla başa 

çatması üçün bütün iştirakçı tərəflərlə birgə çalışmağa davam edəcəyik.      

 

Sonda bir daha qlobal müstəviyə qayıdaraq qeyd etmək istərdim ki, burada, Azərbaycanda qəbul 

edilən qərarlar dünyanın digər yerlərində qəbul olunan qərarlarla birbaşa bağlıdır. Qlobal 

səviyyədə tələb və təklifdə baş verən dəyişikliklər bir çox geosiyasi və geo-iqtisadi suallar 

doğurur, lakin təcrid olunmaqla bu sualların heç birinə cavab tapmaq mümkün deyildir.      

    

Aydındır ki, Birləşmiş Ştatlar Avropadan və yaxud dünyanın digər yerlərindən geri çəkilmir. Biz 

enerji bazarında şəffaflığın və sabitliyin təmin olunması, alternativ enerji resurslarının və 

texnologiyaların şaxələndirilmiş inkişafının dəstəklənməsində və ətraf mühitin qorunması 

sahəsində Avropa İttifaqı ilə, bizim ənənəvi tərəfdaşlarımızla, Azərbaycanla və digər maraqlı 

tərəflərlə birgə işləməkdə əvvəlkindən daha çox maraqlıyıq.  

 

Burada, Xəzər bölgəsində və geniş miqyasda Avropada baş verən enerji təhlükəsizliyi, bazarın 

səmərəliliyi, sabitliyi və əməkdaşlıq Amerikanın iqtisadi, xarici siyasət və milli təhlükəsizlik 

maraqlarının tərkib hissəsi olmağa davam edəcəkdir. Son bir neçə ayda Ukraynada baş verənlər 

bizim birgə çalışmağımızın vacibliyini bir daha xatırlatmış oldu. Əmin ola bilərsiniz ki, enerji 

sahəsindəki çətinliklərin öhdəsindən gəldikcə bundan sonra da biz güclü və maraqlı enerji 

tərəfdaşı olmağa davam edəcəyik.   

 


